Мең-мең рәхмәт яуда батыр калган,

Тылда горур булган халкыма

(Җиңү көненә багышланган кичә)
Зөлфирә ЛАТЫЙПОВА,

Актаныш районы Татар Суксуы урта мәктәбенең югары квалификация категорияле тарих укытучысы
(Кичә мәктәп күләмендә үткәрелә. Кичәгә Бөек Ватан сугышы ветераннары, тыл ветераннары чакырыла. Зал матур итеп бизәлә, Бек Ватан сугышына багышланган плакатлар, рәсемнәр, иншалар куела.)
1 нче алып баручы. Хәерле көн, бик күп җылы сүзләргә, тирән хөрмәткә, олы ихтирамга лаек булган Бөек Ватан сугышы ветераннарыбыз, тыл батырлары, укытучылар, укучылар!
2 нче алып баручы. Көннәрне елларга тиңләштергән дәһшәтле сугышның тәмамлануына да быел 70 ел. Әмма бу сугыш китергән күңел яралары әле һаман да төзәлеп җитә алмый һәм ул беркайчан да төзәлмәс. Еллар, гасырлар үтсәләр дә, кешеләр тарихта иң дәһшәтле, иң авыр булган бу сугыш турында онытмаячаклар.
1 нче алып баручы. Без бүгенге очрашуыбызны Совет халкының Бөек Ватан сугышында данлы җиңүенә багышлыйбыз. Шуңа күрә дә кунак итеп сугыш ветераннары Шәйгәрдән Бикмөхәммәтов, Юныс Шәрәфетдинов, Вазих Шакиров абыйларны, тыл хезмәтчәннәре Мәхрәмә Хафизова, Фәрхиназ Галимова апаларны, балалык еллары сугыш елларына туры килгән Нәсих Саматов абыйны чакырдык.
2 нче алып баручы. Вакыт елгасы күп нәрсәләрне үзе белән алып киткән. Алан чокырлары тигезләнгән, яндырылган шәһәрләрнең көле юкка чыккан, яңа буыннар үсеп җиткән. Тик 1941 елның 22 нче июне безнең хәтерләрдә мәңгелеккә уелып калган. Бу – Бөек Ватан сугышы – 1418 коточкыч озын көннең һәм төннең башы.
1 нче алып баручы. 1941 елның 22 нче июнь таңы. Немец-фашистлары Туган илебезгә хыянәтчел төстә һөҗүм итә. Радиолар аша җиткерелгән бу яман хәбәрне авылыбызда беренче булып, ул вакытта  авыл Советында дежур торган Миргалим абый Дәүләтбаев ишетә һәм халыкка җиткерә.  
2 нче алып баручы. Ә икенче көнне авылыбызның дүрт ир-аты: Шәйхелгариф Исламов, Хәниф Хуҗин, Зәки Мөлеков, Сабирҗан Мәхмүтов абыйлар сугышка китә.

(«Священная война» дигән җыр башкарыла.)
1 нче алып баручы. Бөек Ватан сугышы СССРда яшәгән барлык халыклар язмышы аша узды. Фашизмга каршы көрәшнең 1418 көне һәм төне, авыр йөк булып, һәммә кешенең җилкәсенә төште. Вәхшилеге һәм җимерү куәте ягыннан дөньяда тиңе булмаган бу сугышта 200дән артык якташыбызга Советлар Союзы Герое исеме бирелде. Алар арасында беренче ударны үз җилкәләрендә татыган Брест крепосте батырларыннан майор Петр Гаврилов, 1941 елның көзендә Мәскәү сугышларында катнашкан танкист Виктор Григорьев, күкрәге белән амбразураны каплаган Газинур Гафиятуллин да бар. Җәлил һәм җәлилчеләрнең батырлыгы тарих битләрендә җуелмаслык эз калдырды. Рейхстагка Җиңү байрагын кадаучы татар егете Гази Заһитов та – халкыбыз горурлыгы.

1 нче укучы. Бүгенге бәйрәм көнендә райондашларыбыз – Советлар Союзы Геройлары Баян Дәүләтов, Хәсән Заманов, Гомәр Һадимөхәммәтов, Гатаулла Минаев, Сергей Фадеевны без зур горурлык белән искә алабыз.
2 нче укучы. Райондашларыбыз Советлар Союзы Геройларының берсе – Тат. Әҗеби авылыннан Баян Дәүләтов. Бүгенге көндә безнең Татар Суксуы мәктәбенең балалар оешмасы зур горурлык белән Баян Дәүләтов исемен йөртә.
3 нче укучы. Авылдашларыбыз арасында зур бүләккә лаек булган ветераннарыбыз – «Кызыл Йолдыз» орденына ия булган Булат Әмиров, Миңлеәхмәт Галимов, Хәмит Саматов, Әсләм Низамов абыйлар.
4 нче укучы. Дошманга каршы сугышка Татар Суксуы авылыннан – 210, Мари Суксуы авылыннан – 174, Карт авылыннан – 72, Тат. Әҗебидән 210 кеше китә.

(«Туган якны өйрәнү түгәрәге» әгъзалары «Солдатлар» җырын башкара.)
5 нче укучы. 

Бер кайтырбыз диеп киткән юлдан

Киттеләр дә алар кайтмады.

Алар өчен бары җилләр генә 

Ачып-ябып йөри капканы.

6 нчы укучы. Бер кайтмасак, бер кайтырбыз диеп китсәләр дә, күпме авылдашларыбыз туган туфракларына аяк баса алмады. Алар еракта мәңгелек йокыга талдылар. Карт авылының – 46, Татар Суксуының – 128, Мари Суксуының – 81, Тат. Әҗебинең 129 ир-егете яу кырында ятып калды.

7 нче укучы. Яу кырында ятып калган авылдашларыбызны һәм сугыштан кайткач вафат булган ветераннарыбызны бер минутлык тынлык белән хөрмәтләп искә алыйк. (Бер минутлык тынлык игълан ителә.)
Ә хәзер яу кырында ятып калган авылдашларыбыз истәлегенә «Син кайтмадың» дигән җыр башкарылыр.
8 нче укучы. 

Каберләре бөтен Европада

Исемнәрен бергә җыйганнар.

Авылдашлар мәйдан уртасында

Уртак бер таш һәйкәл куйганнар.

Взвод-взвод баскан солдатлар күк
Исемнәре саф-саф торалар.

Сагынабыз да, горурланабыз да,

Онытылмый корбан булганнар.

(Башлангыч сыйныф укучылары  һәйкәлгә чәчәкләр сала.)

1 нче алып баручы. 

Ирләр илен саклап һәлак була,

Тәне калса сугыш кырында.

Җаны кайта һәр ел саен

Әверелеп тургай җырына.

Тургай сайраганда кайтмый калган

Якташларны искә алабыз.

Җырлап очкан тургайларга  күңел

Һәйкәлләргә чәчәк салыгыз.

(«Кайтырсың шикелле» дигән җыр башкарыла.)
2 нче алып баручы. 

Искә төшерсәң дә, җаннар өши;
Ә сез моңа ничек түздегез!?

Телләр дә бит әйтә алмый тора,
Шул мәхшәрне сез бит күрдегез.

Күз яшегез аша өзгәләнеп

Сөйләгез, сез, сөйлә бик күпне:
Тыныч тормыш бушлай килмәгәнен,
Саклау кирәклеген аяз күкне.

1 нче алып баручы. Сугышның ачысын-төчесен, бар кайгысын үз җилкәләрендә татыган ветераннарыбыздан Шәйгәрдән абый Бикмөхәммәтов белән Вазих абый Шакировка сүз бирәбез. 
(Ветераннар сөйли.)
2 нче алып баручы. Хөрмәтле ветераннарыбыз, сезнең хөрмәткә «Каеннар шаулый» дигән җыр яңгырый.
1 нче алып баручы. Ирләрен, әтиләрен, газиз улларын сугышка озаткач, бу елларның бөтен мәшәкате, газабы, авырлыгы хатын-кызлар, балалар җилкәсенә төшә.

2 нче алып баручы. Авыр, бик авыр еллар иде, ләкин түзделәр, иреннәрен кан сарыкканчы кысып булса да түзделәр. Җәйге челләдә, кышкы буранда, юл җилләрендә һәм көзге яңгыр астында авылыбызның батыр халкы җир сөрде, чәчте һәм уңыш җыйды. Фермаларда йокысыз төннәр уздырды, урман кисте, ачлы-туклы яшәде. Барысы өчен дә рәхмәт сезгә, хезмәт ветераннарыбыз! Сугыш чорында намуслы хезмәтләре өчен безнең җирлектән 256 кеше «Хезмәттәге батырлыгы өчен» медале белән бүләкләнде.

1 нче алып баручы. 

Дан өчен дә, кан өчен дә түгел
Көрәштеләр яшәү хакына

Мең-мең рәхмәт яуда батыр калган,
Тылда горур булган халкыма.
2 нче алып баручы. Хәзер башкарылачак өзегебез сөекле ирләре образын йөрәк түрләрендә йөртеп, гомерләре буена олы ышаныч белән яшәүче тугрылыклы әбиләребезгә багышлана.
(С.Шәкүровның «Туган туфрак» спектакленнән бер өзек уйнала.)
(Сәхнәгә сөйләшә-сөйләшә Гариф белән Мәликә чыга.)
Гариф. Ике ел бит инде хатынны җирләгәнгә. Әйе, әйтергә генә ансат, 730 көн. Балалар белән генә яшәве авыр, Мәликә. Җиткән кыз белән җиткән егет булсалар да, авыр. Җан дусты кирәк. Эч серләреңне бушатырга  сер сандыгы да кирәк кайвакытта... Мәликә! Теге чакта инде син: «Низаметдинемне көтәм», дип отказ биргән идең. Низаметдин, мескен, кайта алмады, бәлки, хәзер уйлап карарсың, ә? Сиңа да җиңел түгелдер ялгыз яшәве.

Мәликә. Кем әйтте мине ялгыз яши дип? Мин ялгыз яшәмим. Мин һаман да әле Низаметдиным белән яшим, мин һаман да аны көтеп яшим.

Гариф. Соң сугыш беткәнгә 40 ел була бит?

Мәликә. Булсын, 40 булсын, 70 булсын. Мин барыбер аны көтәчәкмен. Үлгәнче көтәчәкмен. Нәрсә соң сез барыгыз да миңа бәйләнәсез? Хатыннары үлсә – Мәликә, хатын аерсалар – Мәликә, мин сезгә әллә тол хатынмы?! Мин тол түгел. Минем Низаметдинем бар, ул бар, бар! (Елап, эчке бүлмәгә кереп китә.)
Гариф. Авырткан җиренә бастым, ахры. (Кереп китә.)
1 нче алып баручы.
Сугышларда калган егетләрнең

Баш очында – ялкын йолдызлар.

Януларын тышка чыгармыйча,

Сыңар-сыңар яши тол кызлар.

Тол кызларның күңелен, тол кызларның

Аңласагыз иде әгәр сез!

Күпме яңа туар буыннар бит

Югалдылар анда хәбәрсез.

2 нче алып баручы. Сугышта күпме гаиләләр ирләрен, абыйларын, әтиләрен югалтты. Гомер буе улларын, әтиләрен көтеп яшәүче гаиләләр хөрмәтенә «Әткәем юкәләре» дигән җыр тәкъдим итәбез. 
1 нче алып баручы. Ә хәзер тыл ветераннарына сүз бирелә. (Өммехани апа тылдагы хезмәт турында сөйли, бәетләр җырлый.)
2 нче алып баручы. Яшьли сугыш авырлыгын күреп үскән Нәсыйх абый Саматовка сүз бирелә. (Нәсих абый сөйли һәм тальян гармунында үзе уйнап җырлый.)
1 нче алып баручы. Гармун – ул безнең халыкның яраткан уен коралы. Сугышка киткәндә дә, сугыштан кайтканда да. Бүгенге көндә дә гармун моңы бик кирәк.

(«Кайда син, гармун?» дигән җыр башкарыла.)
1 нче алып баручы. Көленмәгән күпме көлү, сөйләнмәгән күпме сүз калды; эшләнмәгән күпме эш көннәре айларны, елларны баетыр иде. Капкалар ешрак ачылыр, яңа өйләр артыр, морҗалардан төтен баганалары биеккәрәк күтәрелер иде. Тумый калган күпме бала, салынмый калган күпме нигез... Җырланмый калган күпме җыр...

2 нче алып баручы. Ниһаять, газаплы 1418 көн үтеп китте. Җиңү килде! Һәр йортка шатлык килде. Быел Бөек Җиңүгә – 70 ел.
(«Җиңү килде» дигән җыр башкарыла.)
1 нче алып баручы. Еллар уза, дөньяга яңа буыннар килә. Әмма канкойгыч сугышлар турында онытырга беребезнең дә хакыбыз юк.

2 нче алып баручы. Балалар, туган илебез – Ватаныбыз азатлыгы өчен гомерләре өзелгән батырларның, исән булган сугыш һәм тыл ветераннарыбызны истәлеген кадерләп саклыйк, ихтирам итик, кадерлик. Дөньяда сугышлар булмасын, күк йөзебез һәрвакыт аяз булсын!  

(Кичә «Һәрвакыт булсын, кояш!» дигән җырны бергәләп башкару белән төгәлләнә.)

